
Тычкан таяк тоткан заман
Редакциянең кунагы адвокат Зөбәйдә Яхина


-
Зөбәйдә ханым, халык арасында сез гаять популяр. Әмма без монда бик кыска гына итеп, сезне адвокат дип кенә атадык.

- БЕЗ дәрәҗәле исем артыннан кумадык. Әмма минем Россия ад​вокатурасында үз урыным бар. Татарстанның атказанган юристымын. Озак еллар Адвокатлар кол​легиясе әгъзасы булып тордым. Хәзер инде үз конторамны ачтым.
· Зөбәйдә ханым, сез ша​гыйрь Сибгат Хәкимнең якташы да, Әтнә районының Күлле-Киме мәктәбен тәмамлагансыз.
· Мин үзем Түбән Көекнеке. Урта мәктәпне Күлле-Кимедә тәмамладым. Көн саен йөреп укыдык. Шуңа күрә безнең рух та, тән дә чыныккан.
· Алты балалы колхозчы гаиләсендә туып үскән кызның яһүдләр биләп алган өлкәдә үзенә урын даулавы, атап әйткәндә, юрист һөнәре сайла​вы гаҗәбрәк.
· Мин Күлле-Киме мәктәбендә укыткан укытучыларыма рәхмәтле. Физикадан безне Лена һәм Луара Шакирҗановаларның әтисе Галим абый укытты. Әйбәп тә укытучы иде инде. Бервакыт бу мине парта арасыннан очырып кына чыгарды да үзе белән алып китте. Өлкәнрәк сыйныфлар укый торган класска алып керде. Тактада мисал языл​ган. "Чиш шул мисалны", - диде. Мин чиштем. Аннары бу: "Менә күрдегезме, икенче сыйныф баласы чишкәнне сез чишә алмыйсыз", - дип тегеләрне сүгәргә кереште. Мин мәктәпне көмеш медаль белән тәмамладым. Фи​зиканы бик ярата идем. Чөнки бу фәнне бөтен мәктәпнең кумиры булган укытучы укытты. Минем дә аның кебек физика укытучысы буласым килде. Университетның физфагына имтихан биреп карадым. Конкурстан узмадым. Галим абыйның сүзен ишеттерделәр: "Узарлык булмагач, нигә дип зур конкурслы җиргә барды микән ул бала", - дигән имеш. Шуңа бик гарьләндем. Өч ел укытучы, беркадәр судта эш башкаручы булып эшләп алдым да, икенче елны университеттагы иң зур конкурслы факультетны эзләп, юрфакка документларны бирдем.
· Әллә сезне анда көтеп торганнармы?
· Миңа бит бер бишле җитә иде. Беренче имтихан тарихтан. Әйдә, бүген булса да, шул имтихан алучыга рәхмәтне ирештерик  әле. Аның фамилиясе Гафаров иде. Рәхмәт төшкере, абый, та​тарча сөйлим әле, дигәч: "Сөйли бир!" - дип минем телемне чиште. Җавабыма бишлесен дә куй​ды.
· Әти, әни - кешегә гомер буена маяк инде алар. Безнең сүзләр, алар рухына дога булып барсын.
· Минем әнием Мөэминә атаклы Шаһидулла мулла кызы иде. Әни белән бергә иртән сәхәр ашаулар матур төш кебек. Минем әни намазын укыгач, матур китап алып укудан да читенсенми торган, ике заманга да ярый белә торган кеше иде. Туксан өч яшькә кадәр яшәде. Зиһене чалт аяз иде. "Сезнең кадәр укысам, профессор булыр идем мин", - ди торган иде. Авыл мәктәбендә чит тел уку бәхете эләккән булса, мин үзем дә, мөгаен, профес​сор булыр идем.
· Зөбәйдә дигән матур исемне сезгә кем кушкан?
· Олы апам. Такташның "Мәхәббәт тәүбәсе" поэмасын укып хыялланганнан соң.
· Кызык. Ә син бит Такташ​ның Алсуына охшаган - "Үзе усал, үзе сөйкемле. Үзе бер дә усал түгел кебек шикелле". Беренче эштән соң да утыз ел гомер узган. Хәзер инде җинаятьләр дә, җинаятьчеләр дә, аларны хөкем итүчеләр дә бүтән. Хокук белгече – юрист дипломы алып чыккан кыз судья булып та, прокурор бу​лып та китә алган булыр иде. Әмма сез адвокат һөнәрен сай​лагансыз.
· Прокурор ярдәмчесе булып эшләп алдым мин. Чыннан да элек җинаятьләр салам урлау, печән урлау кебегрәк иде. Хәзер исә үтерүләр күбәйде. Үтерүләр элек тә бар иде. Күбесе эчкечелек аркасында. Хәзерге үтерүләр аек баштан, салкын акыл белән, кемнеңдер заказын үтәп башка​рылган җинаятьләр.
· Дәвамлы эш дәверендә бик тә нык булып хәтердә уелып калган эшләр бардыр.
· Бар. Мәсәлән, бер автохуҗалыкның баш бухгалтерын як​ладым. Ватан сугышы инвалиды иде ул абзый. Бу эшне тикшерү өчен ике йөзләп бухгалтерия экспертизасы гына үткәрелгән иде. Гаепләүче як артында Мәскәү прокуроры торды. Бу яктан исә адвокатлар арасында мин дә бар. Әле ул чагында тәҗрибәм дә зур түгел иде. Шуңа күрә бик борчылдым. Эш Мари Республи​касына чыгып каралды. Чөнки Татарстанда гаепләнүченең шәхси дуслары күп булырга мөмкин дип уйланылды. Бухгал​тер абзый янына СИЗОга елый-елый бардым: "Абый, миннән баш тартыгыз, мин сезне котка​ра алмыйм. Сезне якларлык контрдәлилләрем юк", - дидем. Акыллы кеше иде ул: "Сеңлем, мин сиңа ышанам. Мине берәү дә синнән ныграк яклый алмас дип уйлыйм. Нәтиҗә ничек килеп чыкса да, мин сиңа рәнҗемәм", - диде. Әйткәнемчә, эш бик яхшы тикшерелгән иде. Гаепләүче ягыннан тикшерүче Кафил Әмировның дәлилләре дә нигезле. Мин дә тырыштым. Бу абый ми​нималь җәза алды. Ул вакытта урлаган кешене хөкемгә тарту өчен дәүләт ихтыяры бар иде. Шуңа күрә суд карары көчендә калды. Утыз ел элек иде бит. Хәзер эшләү катлаулырак. Каракларны хөкем эскәмиясенә утырту кыен. Чөнки моңа дәүләт ихтыяры, дәүләт теләге юк. Мин шушы эштән соң батырайдым. Азмы-күпме танылу да килде.
· Адвокатларның чыгыш​ларын тыңлаган бар. Бала чакта һинд киноларының финалын - миһербанлы адвокат сүз алып, бер-бер артлы сал​лы дәлилләрне бәрә-бәрә, фильм каһарманын үлемнән коткарып, иреккә чыгару мизгеле җиткәнне күз яшьләренә төелеп көтеп ала торган идек.  Адвокат иң гадел кеше дигән фикер дә шул заманнан ук яши. Адвокатның иң көчле ко​ралы сүз. Ул сүзнең терәге - тимер логика.
· Коллегаларым көчле логикаң өчен хөрмәт итәбез диләр. Математик фикерләү ярдәм итә. Аннары адвокат кеше, гомумән суд эшенә мөнәсәбәте булган һәр кеше, бер генә вак-төякне дә күздән ычкындырмаска тиеш. Шуңа күрә калын-калын "Дело"ларны өстән-өстән генә актарырга ярамый. Менә бер өр-яңа ми​сал. Бөтенесе тәртиптә дигән булып, кул астына документ сузалар. Игътибарлабрак караганда бу документ ялган! Чөнки ике биттән торган документның бе​ренче бите бүгенге көн, ә икенче бите кичәге көн. Ягъни узган елда гамәлдә булган штемпель белән мөһер сугылган. Документны монтажлаган кешеләр бу мөһер​нең инде гамәлдән чыгарылуын белми калган.
· Сез бит хатын-кыз. Хатын-кыз хисләр, эмоцияләр колы.
· Эмоция адвокат эшенә комачаулый. Юристның хисчән булырга хакы юк. Ә менә интуиция кирәк. Фаразлар корганда ярдәм итә. Мин үз шәхесемә карата бик тәнкыйтьчән кеше. Ләкин гади кешегә дә кайвакыт горурланып куярга ярый торгандыр. 1998 елда утызлап суд экспертизасы​ның чәрексезлеген дәлилли алдым. Адвокат эше инә белән кое казу.
· Моннан унбиш еллап элек сез, кырым татарларының хокукларын яклап, андагы җир​ле хакимияткә каршы көрәшеп,  дөньяны шаулаткан идегез.
· Анда берничә суд процессы булды. Татарларның кимсетелүен мин Симферопольгә килеп төшүгә үземдә үк татыдым. Паспортыма карап, татарлыгым​ны күреп, кунакханәгә урнаштырмадылар. Аннары мин Бакчасарайда торып эшләдем. Кырым татарларының лидеры Мостафа Җәмилов белән нык аралаштык. Дегерменкуй вакыйгаларын хәтерлисездер. Үз хокукларын даулап, берничә кырым татары
үз-үзен яндырган иде. Алушта тирәсендәге авылда бу. Бөтен Кырым яры буйлап провокацияләр оештырыла. Депортация корбаны булган бу халыкның ватанына кайтырга хокукы Министрлар Советы карары нигезендә расланган килеш тә татарларның җир алып, өйләр сала алмавы тудырган ризасызлык дулкынын, оста файдаланалар. Симферо​польнең УВД башлыгының хатыны адвокат икән. Минем чыгыштан соң бу хатын, яныма килеп: "Ну и акула!" - диде. Кырым татарлары миңа, бездә кал, өй салып бирәбез, дигәннәр иде.
· Зөбәйдә Яхина исеме газета   укучыларга    "Әйбәт гайбәт" тапшырулары аша да таныш.
· Мин "Әйбәт гайбәт"кә кадәр үк телевидениегә еш чыга идем. 80 нче елларда "Кеше һәм закон" дигән тапшыру алып бардым. Миңа экран тансык түгел. Мин "Әйбәт гайбәт" тапшыруында анда сөйләнгән сүзләр закон күзлегеннән төгәл әйтелсен өчен утырам. Мин монда беркадәр адвокатлыктан читкә китеп, гражданин буларак позициямне дә күрсәтәм. Бу тапшырулар миңа татар  телендә  җитди  итеп
сөйләшә торган мәйдан буларак кадерле. Кайвакыт антураж булып кына да утырырга туры килә.
· Балтачта прокурор ярдәмчесе булып эшләп алуы​гызны, аннары Харьковта курсларда укып, 120 курсант арасыннан бер Зөбәйдә Яхинага "Резервка куярга!" дигән рекомендация      бирелүен күпләр белмидер әле.
· Закон сагында тору ягыннан адвокатның роле прокурорныкыннан ким түгел. Тик хәзер адвокат эзләүчеләрнең сыйфаты үзгәрде. Элек: "Сез адвокат Яхинамы?" - дип киләләр иде. Хәзер исә сорауның куелышы бүтән: "Сез фәлән судьяны беләсезме?". Ягъни аларга, адвокаттан бигрәк, судьяга ришвәт төртү өчен арадашчы кирәк. Мин аларга: "Мин сезгә нәтиҗә түгел, ты​рыш, гадел хезмәтемне вәгъдә итә алам", - дип җавап бирәм. Аларның күбесен, әлбәттә, эшнең ничә сумга төшүе кызыксындыра. Шантажга баручылар да, янаучылар да бар. Хәзер эшләр күпкә катлаулы. Әни мин эшкә керешкән елларны, мине кисәтеп: "Кызым, сак бул инде, хәзер тычкан таяк белән йөри", - ди торган иде. Аның сүзләреннән тәгәрәп-тәгәрәп көлә торган идем. Әй, мәрхүм әни белсә иде, тычкан хәзер йөри ул таяк белән.
Үтерү эшләрен алмаска ты​рышам. Пычраклыктан туйдым. Вөҗдан кушмаган эшләргә алын​маган очраклар да була.
-
Җиңүләр, җиңелүләр үлчәвендә кайсы тәлинкә басарак төшә.
· Егерме ел ял алмыйча эш​ләдем. Бөтен ялым әнә шулар (киштәдәге китапларга ишарәли. Алар арасында Пушкин да, Рылеев та, Симонов та, Полякова белән Донцова да бар). Ай саен өч-дүрт эштә катнашам,  һәр җиңелүдә җиңү микъдары бар. Әйтик, унбер елны сигез елга киметү. Бөтенләй аклату кебек абсолют җиңүләр дә бар.
· Адәм баласын гаделлек сагына басарга мәҗбүр итә торган бер очрак барыбер була. Тоемлау дәрәҗәсендә генә булса да, балачактан хатирә рәвешендә генә булса да, баш миенең бер күзәнәгендә йомарланып ята ул.
· Классташым Роберт бар иде. Шаян малай, укытучылар ачуланса, шул малай елый иде. "Ник елыйсың син, Роберт, юк нәрсә өчен?" - ди торган идем моңа. Бервакыт укытучының шкафка тезеп куйган геометрик әсбапларын кемдер туздырып ташлаган. Укытучыга, Зөбәйдә тиде, дигәннәр. Шунда мин нахак гаепләүдән хурланып еладым. Роберт, мыштым гына яны​ма килде дә: "Менә белдеңме минем нигә елаганны?" - диде.
· Зөбәйдә ханым, сез яхшы аралашкан хезмәттәшемнән: "Зөбәйдә ниндирәк кеше ул?" - дип сорагач, уйлап та тормады, бер генә сүз әйтте: "Кешелекле!"
-
Кешелекледермен инде. Әниемне бик яраттым. Ул ишетеп борчылмасын өчен тормышы көйсезләнгән һәр туганыма, аларның һәр баласына ярдәмләштем. Укыттым, дәваладым, урнаштырдым. Шулай итеп, үз тормышым​ны көйләргә арам да булмады. Кеше гомерен яшәдем кебек. Ләкин моның өчен һич үкенмим. Туганнарым да минем өчен өзе​леп тора. Диварымдагы менә бу картиналарның бөтенесе энемнең иҗат җимешләре. Кешеләр бу дөньяда бер-берсенә терәк булу өчен яшәргә тиеш. Гаделлекнең төп кануны шул.

